
татар теле укытучылары
Минзәлә 2010ел
       Татарстан Республикасының  дәүләт телләрен саклау, өйрәнү һәм үстерү программасын тормышка ашыру максатыннан, Татарстан  мәгариф һәм фән министрлыгы  планы буенча 2009-2010 нчы уку елында  “Мин татарча  сөйләшәм!” (“Я говорю по-татарски!”) акциясе бара.

       Бу акциянең төп максатлары түбәндәгеләрдән гыйбарәт:  телләр белүнең  әһәмиятенә басым ясау; укучыларда  татар телен өйрәнүгә омтылыш тәрбияләү; татар телендә аралашу  ихтыяҗын арттыру;  балаларның иҗади сәләтләрен үстерү.

       Куелган максатларны тормышка ашыруны күздә тотып  1нче урта мәктәбенең рус төркемнәрендә укучы балалар белән төрле чаралар үткәрелде,укучылар бу көннәрдә татарча күбрәк сөйләшергә тырыштылар. 4нче б һәм 4нче в сыйныфы  укучылары, шушы мәктәптә озак еллар эшләп лаеклы ялга чыккан, ветеран-укытучы – Гайсина Альбина Солтан кызы белән очраштылар.  Альбина Солтан кызы  укучыларны үзенең тормыш юлы, укыту эшчәнлеге, газета-журналларда басылган  мәкаләләре һәм шигырьләре белән таныштырды.  Ул үзенең мавыктыргыч һәм эзлекле сөйләме белән балаларның игътибарын җәлеп итте. Балалар гади тыңлаучылар гына булып калмадылар, ветеран-укытучыга 

үзләренең сорауларын бирделәр, үзләре  язган шигырьләрен  дә укып  күрсәттеләр. (Катнаштылар:36 укучы)

       Район балалар китапханәсе хезмәткәрләре  белән берлектә оештырылган  “Татарча да яхшы бел, русча да яхшы бел!” дигән әдәби кичәдә 1нче а һәм 1нче б сыйныфы укчылары бик теләп катнаштылар. ( Катнаштылар:40 укучы)

   4нче һәм 2нче сыйныф укучылары  укыту эшләре буенча директор урынбасары Ишморатов Зөфәр Хәйдәр улы белән татарча аралаштылар. Балалар үзләрен кызыксындырган сорауларын бирделәр.(Катнаштылар:32 укучы)

Башлангыч сыйныф  укучылары катнашында  “И туган тел, и туган ил...” дигән әдәби-музыкаль кичә  үткәрелде. Бу  кичәдә балалар татар телендә туган телгә  һәм  туган илгә багышланган шигырьләр сөйләделәр, җырлар җырладылар. Шулай ук,  А. Алишның  “Куян кызы”  һәм татар халкының  “Әтәч һәм ике тычкан”  әкиятләрен зур осталык белән сәхнәләштерделәр. (Катнаштылар:50 укучы)

    Әдәби – музыкаль кичәнең беренче бүлеге.

       Залда әкрен генә “Туган тел” көе яңгырый. Укучылар укытучы 

җитәкчелегендә сәхнәгә чыгып тезеләләр.

Укытучы. Исәнмесез , хәерле көн, кадерле кунаклар!  “ И туган тел, и туган ил...” дигән кичәбезне башлыйбыз.

1нче укучы.    И туган тел, и матур тел
    Әткәм-әнкәмнең теле.
    Дөньяда күп нәрсә белдем,
    Син туган тел аркылы.

2нче укучы.   Туган тел. Һәркем өчен дә газиз  бу сүз. Ул-Ватан,                

              туган җир, ата-ана  сүзләре белән бер үк дәрәҗәдә торучы      

              бөек, изге кадерле сүз.
3нче укучы. Туган телне без ана теле дип әйтәбез. Чөнки беренче    

              сүзләрне  безгә кадерле әниләребез өйрәткән. Әниләребезне   

              ничек яратсак , туган телне дә шулай яратырга кирәк.
4нче укучы.    Тел – халыкның , горурлыгы,

    Яшәве һәм барлыгы.

    Чиксез  кыйммәтле хәзинә

    Аның рухи байлыгы.

5нче укучы.   Тел кайгыны уртаклаша, 

    Куандыра, хуш итә.

    Йөрәкләрне кавыштыра,

    Кешеләрне дус итә.

6нчы укучы.   Газиз туган телен халык 

    Тудырган  , канат биргән.

    Туган телендә сөйләшеп 

    Яшәгән, көнен күргән.
7нче укучы.   Милли тел -   милләт яшәешенең нигезе. Кеше һава  

             суламыйча яши алмаган кебек, милләт тә телсез яши алмый. 

8нче укучы.   Милләт – теле булган халык ул. Ә милли телнең 
              нигезе – ана теле.

9нчы укучы.  Үз ана телем – минем өчен матур,иң тәмле тел ,

                        Шул ана теле белән “балам” диләр ата-анам.

10нчы укучы.       Шул тел аркылы гыйлем,уку-язуны өйрәнәм,

                              Шул тел аркылы укып, булырмын чын адәм.
11нче укучы.       Дөняда иң-иң матур ил 

                              Ул – минем туган илем

                             Дөньяда иң-иң матур тел.

                             Ул – минем туган телем.

Хор башкаруында “Туган ил”(З. Туфайлова сүзләре) җыры

12нче укучы.        “Балам!” ,-диеп туган телдә

                                 Эндәшә миңа әткәм

                               “Әнкәем!” – дип әниемә

                                Мин туган телдә дәшәм.
13нче укучы           Туган телемдә сөйләшеп 

                                Яшим мин туган илдә.

                                “Туган ил” дигән сүзне дә

                                 Әйтәм мин туган телдә.

14нче укучы.          Туган җирем – Идел буе,

                                 Һәркемнең бар туган иле
                                 Туган җирең кебек назлы,

                                 Җырдай моңлы татар теле.
Хор белән “Туган телем”(Э.Мөэминова сүзләре, М.Минһаҗев көе) җыры башкарыла.
 15нче укучы.        Халыкларга хөрлек биргән
                                 Туган илем,

                                 Җырла диеп бирде миңа  туган илем

                                 Тукай телен,

                                            Такташ телен,

                                                          Җәлил  телен.

 16нчы укучыы.    Туган тел – иң татлы тел, 
                               Туган тел – иң тәмле тел.

                               Тәмле диеп, телең йотма –

                               Туган телне онытма

17нче укучы.        Күзләремне ачты минем,

                               Иркәләде үз телем.

                               Үз телем яктыртты юлны,    

                               Үз телем бирде белем.

18нче укучы.        Туган оясыннан аерылган кош

                               Канатына мәңге ял тапмый,

                               Туган телен яратмаган кеше

                               Башкаларның телен яратмый.

19нчы укучы.       Татарча да яхшы бел,

                               Русча да яхшы бел!

                             Икесе дә безнең өчен

                             Иң кирәкле, затлы тел.
20нче укучы.      Сокланып туймыйм

                            Сайрар кошларга:

                            Кайларга китми

                            Алар кышларга.

21нче укучы.     Тик онытмыйлар

                            Туган илләрен,

                            Саклый һәммәсе 

                            Туган телләрен.

22нче укучы.     Телебезне ,күңел гөле итеп,

                            Саф көенчә саклыйк гомергә.

23нче укучы.     Җыр булырлык сүзләр биргән

                            Матур телем, туган телем, 

                             Рәхмәт сиңа!  
     Әдәби – музыкаль кичәнең икенче өлеше.
1. Җыр .“Өйрәтәләр мәктәпләрдә” 1нче а сыйныф укучылары (Р.Гыйлемханов  тәрҗемәсе)

2. Шигырь. “Әнием – табибә”(Вәсимә Хәйруллина сүзләре)

3. Шигырь. ”Алтын безнең Җир”(Б.Рәхмәт сүзләре) Бәдертдинов Артем сөйли.

4. Җыр.”Ана телебез”(И.Фазлуллин сүзләре) 2нче а сыйныф укучылары башкара.

5. Шигырь. “Иң матур җир”(Резеда Вәлиева сүзләре). Рөстәм Закиров сөйли.
6.  Шигырь. “Икебезгә бер туган көн”(Вәсимә Хәйруллина сүзләре). Русалина Чугунова сөйли.

7. Җыр.  “ Туган телдә җырыбыз” (Факил Әмәк

сүзләре).Паранина Аня башкара.

8. Җыр.  “Мин үсәм” (Б.Ахунов сүзләре).1 нче сыйныф укучылары башкара.

    9. Шигырь. “Куян” (Муса Җәлил сүзләре). Зәкиева Аделина һәм Паранина Аня сөйли.

10.Җыр.”Татарстан улы мин” (Р.Миңнуллин сүзләре). 4 нче а сыйныф укучылары башкара.

 Әдәби – музыкаль кичәнең өченче өлеше.

     “Әтәч һәм ике тычкан” әкиятен сәхнәләштерү.(4нче сыйныф укучылары)

Җиһазлау. Тегермән макеты, мич, савыт-сабалар,әкиятнең эчтәлеге буенча сюжетлы картиналар, персонажларның маскалары һәм костюмнары.

Автор.Әтәч һәм ике тычкан бергә торалар икән. Бер көнне әтәч арпа бөртеге тапты һәм шатлыгыннан кычкырып җибәрде. 

Әтәч. Арпа таптым,арпа таптым! Аны тартырга кирәк. Арпаны тегермәнгә кем алып бара?

1 нче тычкан. Мин бармыйм.

2 нче тычкан. Мин дә бармыйм.

Бергә. Без бармыйбыз.

Әтәч. Нишләргә? Нишләргә?

Автор. Әтәч арпаны тегермәнгә үзе алып барды, он итеп тарттырды.

Әтәч. Дусларым, өйгә онны кем алып кайта?

1 нче тычкан. Мин алып кайтмыйм.

2 нче тычкан. Мин дә алып кайтмыйм.

Бергә. Без алып кайтмыйбыз.

Автор.Яхшы тавык онны үзе алып кайтты.

Әтәч. Ипине кем изә?

1 нче тычкан. Мин измим.

2 нче тычкан. Мин дә измим.

Бергә. Без измибез.

Автор. Әтәч ипине дә үзе изде.

Әтәч. Мичкә кем яга?

1 нче тычкан. Мин якмыйм!

2 нче тычкан. Мин дә якмыйм.

Бергә. Без якмыйбыз.

Автор. Әтәч мичне дә үзе якты.

Әтәч. Ә мичкә ипине кем куя?

1 нче тычкан. Мин куймыйм.

2 нче тычкан. Мин дә куймыйм.

Бергә. Без куймыйбыз.

Автор. Әтәч икмәкне дә үзе куйды. Икмәкләр бик тәмле булып пештеләр. Әтәч аларны чыгарып өстәлгә куйды.

Әтәч. Ә икмәкне кем ашый?

1 че тычкан. Мин ашыйм.

2 нче тычкан. Мин дә ашыйм.

 Бергә .Без, без ашыйбыз.

Автор. Ике тычкан өстәл янына килеп утырдылар. 

Әтәч. Юк, сез ашамыйсыз!

Тычканнар (бергә): Нигә?

Әтәч. Сез бит эшләмәдегез!

Автор. Әйе, укучылар! Татар халык мәкале дә “Кем эшләми, шул ашамый” ди бит. Эшләп ашарга кирәк!

 Абдулла Алишның “Куян кызы” әкиятен сәхнәләштерү. (3 нче сыйныф укучылары).

Катнашалар: Әни куян, Куян кызы, Доктор Айболит.

Автор. Бер соры куянның үзе төсле үк озын колаклы, бик иркә, бик кадерле кызы булган. Ул аны бик-бик ярата икән. Көннәрдән бер көнне Куян иркә кызына өр-яңа киез итекләр алып кайтып биргән.

Әни куян (итекләрне тотып керә). Кызым, кызым син кайда?

(Куян кызы өстәл астыннан килеп чыга).

Мә, бәбкәм, ки, аякларың туңмасын, сызламасын.

Куян. Әнием,бик зур рәхмәт(кия). Ай, аякларыма шундый җылы, рәхәт (Йөгереп карый). И. Уңайсыз ич бу. Йөгереп тә булмый, (Итеген салып яшерә). Әнием күрмәсен әле.

Әни куян. Кызым, нигә итекләреңне салдың? (Табып алып бирә). Мә, ки әле.

Автор.Әнисе кигезә, ул салып ташлый икән. Кар өстеннән  дә, боз өстеннән дә яланаяк йөгергән.Бер көн шулай йөгергән, икенче көн йөгергән, өченче көнне инде аксый –аксый әнисе яныннан килгән.

Куян. Әни, әни минем аягым авырта.

Әни куян. Кызым, кызым, якты йолдызым, синең аягың шешкән ич. Инде ни эшләргә? Бу баланы кая алып барырга? Ничек дәваларга?

Автор. Аларга ярдәмгә тиен килгән.  Ул доктор Айболитка барырга, аңардан киңәш сорарга кирәк дигән. Куян кызын күтәргән дә, доктор Айболитка киткән. Доктор Айболит аларны чиратсыз керткән.   
Әни куян. Доктор Айболит, кызымның аяклары шеште.

Айболит. Нишләп шеште икән, кая карыйм әле. Куянкай, наянкай, кайда болай йөрдең?

Куян. Доктор Айболит,мин гаепле,әнием алып биргән итекләрне кимәдем дә,аягым туңды. 
Айболит. Менө болайрак утыр әле.Әниеңнең сүзен тыңларга,кирәк һәрчак,туганкай.Аякларың ай-һай-һай,дару сөртмичә булмый 

Куян. Ай,доктор Айболит,рәхмәт,доктор Айболит.

Айболит. Бирәм,дускай,бер киңәш,Терел генә тизрәк.Шундый суык көннәрдө итек кияргә кирәк.

Куян. Ай, доктор Айболит,Рәхмәт,  доктор Айболит.

Әни куян. Зур рәхмәт, доктор Айболит!

(Чыгып китәләр)

Автор. Өч көн дигәндә,куян баласының аягы төзәлгән. Ул инде киез итеген бер дә салмый киеп йөри икән.

Кичә Габдулла Тукайның  “Туган тел” җыры белән тәмамлана.

